
Kamuichikap kamui yaieyukar, “Shirokanipe ranran pishkan”
Chironnup yaieyukar, “Towa towa to”

Chironnup yaieyukar, “Haikunterke Haikoshitemturi”

Isepo yaieyukar, “Sampaya terke”

Nitatorunpe yaieyukar, “Harit kunna”

Pon Horkeukamui yaieyukar, “Hotenao”

Kamuichikap Kamui yaieyukar, “Konkuwa”

Repun Kamui yaieyukar, “Atuika tomatomaki kuntuteashi hm hm!”

Terkepi yaieyukar, “Tororo hanrok hanrok!”



Pon Okikirmui yaieyukar, “Kutnisa kutunkutun”
Pon Okikirmui yaieyukar, “Tanota hurehure”
Esaman yaieyukar, “Kappa reureu kappa”

Pipa yaieyukar, “Tonupeka ranran”

Kamuichikap kamui yaieyukar,



“Shirokanipe ranran pishkan”

“Shirokanipe ranran pishkan, konkanipe
ranran pishkan.” arian rekpo chiki kane
petesoro sapash aine, ainukotan enkashike
chikush kor shichorpokun inkarash ko

teeta wenkur tane nishpa ne, teeta nishpa

tane wenkur ne kotom shiran.

Atuiteksam ta ainuhekattar akshinotponku ( 1 )
akshinotponai euweshinot korokai.
“Shirokanipe ranran pishkan,

konkanipe ranran pishkan.” arian rekpo

chiki kane hekachiutar enkashike

chikush awa, unchorpoke ehoyuppa

ene hawokai:——

“Pirka chikappo! kamui chikappo!

Keke hetak, akash wa toan chikappo

kamui chikappo tukan wa ankur, hoshkiukkur
sonno rametok shino chipapa ne ruwe tapan”
hawokai kane, teeta wenkur tane nishpa nep
poutari, konkani ponku konkani ponai
uweunupa untukan ko, konkani ponai
shichorpok chikushte shienka chikushte,
rapokita, hekachiutar tumukeheta

shine hekachi yayan ponku yayan ponai
ukoani iyeutanne, chinukar chiki

wenkur poho ne kotomno imi ka wano
akoeraman. Kipnekorka shiktumorke ( 2 )
chiuwante ko, nishpasani nekotomno, shinnai-
chikapne iyeutanne. Anihi nakka yayan ponku

yayan ponai uweunu wa unramante ko,



teeta wenkur tane nishpanep poutari euminare
enc hawokai:——

“Achikara ( 3 ) tawenkur hekachi

toan chikappo kamui chikappo aokaiutar
akor konkaniai ka somouk ( 4 ) ko, enepkoran
wenkur hekachi kor yayanai muninchikuniai
toan chikappo kamui chikappo shinoshino
uk nankor wa.”

hawokai kane wenkur hekachi ukooterke
ukokikkik. Kipnekorka wenkur hekachi
senne ponno ekottanu uneyoko.

Shirki chiki ihomakeutum chiyaikore.
“Shirokanipe ranran pishkan,

konkanipe ranran pishkan.” arian rekpo
chiki kane moiretara kamuinish kashi
chikoshikarinpa, wenkur hekachi

oatchikiri otuimaashi oatchikiri ohanke ashi,
poknapapushi shikoruki yoko wa anaine
unkotushura, tapan ponai ekshirkonna
tonnatara, shirki chiki chisantekehe
chiturpa wa nean ponai chieshikari
shikachikachiash rapash humi

chiekisarshut maukururu.

Ikichiash awa, nerok hekattar uhoyuppare
wenotaupun shiokotpakor unuwetushmak.
Toitoi kata hachirash koiramno hoshkinopo
wenkur hekachi unkoshirepa uneshikari.
Shirki chiki, teeta wenkur tane nishpa nep
poutari iyoshino hoyuppa wa arki,

tuwan wenitak rewan wenitak shuipa kane

wenkur hekachi ukooputuipa ukokikkik.



“Shirun hekachi wenkur hekachi

hoshki tashi aki kushnep eiyetushmak.”
hawokai ko, wenkur hekachi unkashike
kamu kamu unhonkokishma.

Hushkotoi wano iki aine ainuutur wa
soikosanu orowano hoyupu humi taknatara.
Teeta wenkur tane nishpa nep poutari
shuma ari nihum ari yapkir korka

wenkur hekachi senne pono ekottanu
wenotaupun shiokote hoyupu aine shine ponchise
chisesoikehe akoshirepa. Pon hekachi
rorunpurai kari unahunke kurkashike
itakomare, tapne tapne nekatuhu eisoitak.
Chiseupshor wa onneumurek

tekkakipo rikunruke raunruke arki wa
inkarash ko, shino wenkur ikikorkaiki
nishpa ipor katkemat ipor ukoturpa,
unnukar awa, ikkeu noshki komkosampa.
Poroshikupkur yaikokutkor yupu kane
unkoonkami.

“Kamuichikap kamui pase kamui

wenash shiri chiwenchisehe

koshirepa shiri iyairaikere.

Teeta anak nishpa otta yayukopishkip
chine akorka tane anakne tan korachi
shirun wenkur ne okayash wa, kotankor ( 5 ) kamui
pase kamui chireushire ka

aeoripak kiwaneyakka tanto anak

tane shirkunne kushu tanukuran pase kamui
areushire wa nisatta anak ouse inau aripoka

pase kamui aomante kushne.” ari okaipe



ye kor tuwan onkami rewan onkami ukakushte.
Poroshikupmat rorunpurai chorpoketa
okitarunpe soho kar wa otta unante.

Taporowa opittano hotkei nani etoro hawe
meshrototke.

Chinetopake ashurpe ututta rokash kane
okayash aine shiannoshki turpaketa
chirikipuniash.

“Shirokanipe ranran pishkan,

konkanipe ranran pishkan.”

arian rekpo haukenopo chiki kane,

tapan ponchise eharkiso ( 6 ) uneshisoun (7 )
terkeash humi tununitara.

Shirappaash ko unpishkan ta

pirkaikor kamuiikor tuihumkonna

tununitara.

Irukai neko tan ponchise pirkaikor

kamuiikor chieshikte.

“Shirokanipe ranran pishkan,

konkanipe ranran pishkan.”

arian rekpo chiki kane tapan ponchise

irukai neko kani chise poro chise ne

chikar okere, chiseupshoro kamuiimoma
chiekarkar, kamuikosonte pirkaike
chitunashkarkar chiseupshoro chietomte.
Nishpa horari ruwe okkashita tan porochise
upshoroho chitomtekarkar, chiokere ko
hushko anpe chishikopayar chihayokpehe ( 8 )
ashurpeututa rokash kane okayash.
chisekorutar chiwentarapka.

Ainunishpa maukowen wa wenkur ne wa,



teeta wenkur tane nishpa nep utarorke wa

apiye hawe akorewen shiri chinukar wa,
chierampoken kushu, pashtakamui

chine ruwe ka shomone korka, ainuchise

chiko reushi chipirkare ruwe ne katuhu
chieramante.

Taporowa ponno okayash shirpeker awa
chisekor utar shine ikinne uhopunpare.

Shik noyanoya inkanrokpe opittano

amso kata oahuntaipa. Poroshikupmat

tuchish wenpe yayekote, poroshikupkur

tu pekernupe re pekernupe yaikorapte,

okai rokine, poroshikupkur chirikipuni

unotta arki tuwan onkami rewan onkami
ukakushte kurkashike itakomare:

“Tarap hetapne mokor hetapne chiki kuni
chiramu awa iyosserkere ikaran ruwe,

wenash shiri otuiash ( 9 ) shiri chiwenchisehe
koshirepa patek neyakka chieyairaikep,
Kotankor Kamui pase kamui maukowenash ruwe
chierampoken unekarkar,

chikashnukar (10) nakka shipase ike aunekarkar
kiruweokai.” ari okaipe chishturano

eonkami.

Taporowa poroshikupkur inauni tuye

pirka inau tomtekar wa unetomte.
Poroshikupmat yaikokutkor yupu kane

pon hekachi shikashuire usa nina

usa wakkata sakeshuye etokooiki, irukai neko
iwan shintoko rororaipa.

Orowano apehuchi (11) kamuihuchi tura



usaokai kamuiorushpe chieuweneusar. (12)
Tutko pakno shiran ko, kamuierushuipe
nepnekushu chiseupshoro sakehura
epararse.

Tata otta nea hekachi okamkino

hushko amip amire wa kotanepitta okai
teeta wenkur tane nishpa nep utarorkehe
ashke (13) aukte kushu asange wakushu

oshiinkarash ko ponhekachi chisepishno
ahun wa sonkoye ko,

teeta wenkur tane nishpa nep utarorkehe
euminare:

“Usainetapshui wenkurutar koohanepo
nekonaan sake kar wa nekonaan

marapto an wa eunahunke hawe ta an,
payean wa nekona shirki ya inkarash wa
aemina ro.” ari

hawokai kane inne topa ne uweutanne

arki aine toop tuimano ouse chise nukar wa
ehomatpa yashtoma wa nani hoshippap ka okai,
chisesoi pakno arki wa oahuntaipap ka okai.
Shirki chiki chisekor katkemat soine wa
ainuopitta ashkehe uk wa ahupte ko,

opitta no shinu kane reye kane ahup wa
hepunpa ruwe oararisham.

Shiranchiki chisekon nishpa chirikipuni

ki charanke kakkokhau (14) ne ouseturse
ene ene ne katuhu eisoitak:

“Tapne tapne wenkur ane wa raukisamno
ukopayekai ka aeaikap ruwe ne a korka

pase kamui unerampokiwen, nep wenpuri



chikon ruwe ka somone a kushu tankorachi
aunkashnukar ki ruwene kushu,

tan tewano kotanepitta shine utar

ane ruwene kushu uwekatairotkean
ukopayekaian ki kunine nishpa utar
akoramkor shiri tapan.” ari okaipe
echaranke awa nishpa utar

otusanashke oresanashke ukaenoipa
chisekor nishpa koyayapapu, tewano anak
uwekatairotke kuni eukoitak.

Chiokai nakka aunkoonkami.

Taporowa ainuopitta ramuriten wa

shisak tonoto ukoante.

Chiokai anak Kamui Huchi Chisekor Kamui (15)
Nusakor (16) Huchi tura uweneusarash kor
ainupitoutar tapkar shiri rimse shiri
chinukar wa chieyaikiror ante kane,

tutko rerko shiran ko ikuoka an,
ainupitoutar uwekatairotke shiri

chinukar wa chieramushinne,

Kamui Huchi Chisekor Kamui

Nusakor Huchi chietutkopak.

Taporowa chiunchisehe chikohekomo.
Unetokta chiunchisehe pirka inau

pirka sake chieshikte.

Shiran chiki hanke kamui tuima kamui
chikosonkoanpa chitak wa shisak tonoto
chiukoante, ikutuikata kamuiutar
chikoisoitaka, ainukotan chihotanukar
eneshirani eneshirkii chiomommomo ko,

kamuiutar unkopuntek.



Kamuiutar hekompaita pirka inau

tup chikore rep chikore.

Nea ainukotan orun inkarash ko

tane anakne ratchitara ainupitoutar
opittano uwekatairotke nea nishpa
kotan esapane wa okai,

nea hekachi tane anakne okkai pakno
shikup wa, mat ka kor po ka kor,
onaha ka, unuhu ka, nunuke kor okai,
rammaramma sakekarichi ko
ikiratpa ta usa inau usa sake unenomi,
chiokai nakka ainuutar sermakaha
hempara nakka chiehorari,
ainumoshir chiepunkine wa okayash.

ari kamuichikap kamui isoitak.

Chironnup yaieyukar, “Towa towa to”

Towa towa to

Shineanto ta armoisam un nunipeash kusu
sapash.

Shumatumu chashchash, towa towa to
nitumu chashchash, towa towa to
sapash kor shietok un inkarash awa
armoisam ta hunpe yan wa

ainupitoutar ushiyakko turpa kane
isoetapkar iso erimse ichautar irurautar
utasatasa nishpautar isoeonkamip ( 1)
emush ruikep armoisama kokunnatara,
chinukat chiki shino chieyaikopuntek.
“Hetakta usa tooani chikoshirepa

ponno poka chiahupkar okai.” ari
yainuash kushu “Ononno! ( 2 ) Ononno!” ari
hotuipaash kor

shumatumu chashchash, towa towa to
nitumu chashchash, towa towa to

payeash aine hankeno payeash inkarash awa



senneka shui inkarash kuni chiramuai
humpe yan ruwe nekuni patek chiramuap
armoisam ta setautar osomai an wa
poro shinupuri chishireanu,

newaanpe humpe ne kuni chiramu ruwe
ne rokokai.

Ainupitoutar isoerimse isoetapkar

usa icha usa irura Kishiri nekuni
chiramurokpe shipashkurutar

shi tokpa shi charichari

tonta terke teta terke shirine awokai.
Irushkakeutum chiyaikore.
“Toishikimanaush towa towa to
wenshikimanaush towa towa to

sarpoki huraot towa towa to

sarpoki munin towa towa to

ointenu towa towa to

otaipenu towa towa to

inkar hetap neptap teta ki humi okai.”
Orowano shui

shumatumu chashchash, towa towa to
nitumu chashchash, towa towa to
rutteksam peka hoyupuash kor

inkarash awa unetokta

chip an kane shiran kiko chiposhketa
ainu tunpish uniwente ( 3 ) Kkor okai,
“Usainetap shui nep achomatup

an wa tapne shirki kiya, senne nepeka
chipkohokush utar hene okai ruwe hean?
Hetakta usa nohankeno payeash wa

ainuorushpe chinu okai.”



yainuash kushu tapan hokokse ( 4 )
chiriknapuni,

shumatumu chashchash, towa towa to
nitumu chashchash, towa towa to
terkeash kane payeash wa inkarash awa
chip ne kuni chiramuap atuiteksamta an
shirar ne wa, ainu ne kuni chiramuap

tu porourir ne awokai.

Tu porourir tannerekuchi rurpa yonpa,
ikichi shiri uniwente an shirine pekor
chinukan ruwe ne awokai.
“Toishikimanaush, towa towa to
wenshikimanaush, towa towa to
sarpoki huraot, towa towa to

sarpoki munin, towa towa to

ointenu, towa towa to

otaipenu, towa towa to

inkar hetap neptap teta ki humi okai.”
Orowa no shui

shumatumu chashchash, towa towa to
nitumu chashchash, towa towa to
terkeash kane petturashi payeash awa,
toop penata menoko tunpish

utka otta roshki kane uchishkar kor okai,
chinukar chiki chiehomatu,
“Usainetapshui nep wenpe an,

nep ashurek ( 5 ) wata uchishkaran ( 6 ) shiri
okaipe ne ya?

Hetaktausa shirepaash wa ainuorushpe
chinu okai.”

yainuash kushu,



shumatumu chashchash, towa towa to
nitumu chashchash, towa towa to

terkeash kane payeash wa inkarash awa
pethontomta tu uraini roshki kanan ko,

tu uraiikushpe chiukururu ko,

tu menoko uko hepoki ukohetari kane
uchishkar shiri ne kuni chiramu ruwe

ne awokai,

“Toishikimanaush, towa towa to
wenshikimanaush, towa towa to

sarpoki huraot, towa towa to

sarpoki munin, towa towa to

ointenu, towa towa to

otaipenu, towa towa to

inkar hetap neptap teta ki humi okai.”
Orowano shui petturashi

shumatumu chashchash, towa towa to
nitumu chashchash, towa towa to

terkeash kane hoshippa ash wa arkiash.
Shietokun inkarash awa,

nekonne shiri ne nankora,

chiunchisehe nuikohopuni

kamuinish kata rikin shupuya

kutteknish ne, chinukar chiki

homatpaash yainuturainuash pakno
homatpaash, matrimimse ( 7 ) chiriknapuni
terkeash awa unetunankar hemantaanpe
taruipeutanke ( 8 ) riknapuni unteksamta
chitursere, inkarash awa chimachihi
homatuipor eun kane hese hawe taknatara:

“Chikor nishpa nekonne hawe tan?”



Hawash chiki inkarash awa neita tapne
chiseuhui an pokor inkarash awa
chiunchisehe ene ani nepkor

ash kane an, ape ka isam shupuya ka isam,
oroyachiki chimachihi iyuta ko

rapoketa rerarui wa tuituye amam

murihi rera paru shiri

shupuya nepkor chinukan ruwe ne rokokai.
Nunipeash yakka aep omukenash kashikunshui,
peutankeash wa chimachihi

ehomatu kushu, tuituye koran amam neyakka
mui turano eyapkir wa isam kushu,
tanukuran anak sayosakash

irushkaash kushu chiamasotki sotkiasam
chikoyayoshura.

“Toishikimanaush, towa towa to
wenshikimanaush, towa towa to
sarpoki huraot, towa towa to

sarpoki munin, towa towa to

ointenu, towa towa to
otaipenu, towa towa to

inkar hetap neptap teta ki humi okai.”

ari

Chironnup yaieyukar,

“Haikunterke Haikoshitemturi.”

Haikunterke Haikoshitemturi

Moshiresani kamuiesani tapkashike
chiehorari okayash.

Shineanto ta soita soineash inkarash awa,
pirka neto netokurkashi teshnatara, atuisho kata
Okikirmui Shupunramka Samayunkur

repa kushu resoush wa paye korokai. Shirki chiki
chikor wenpuri unkosankosan.

Tapanesannot moshiresani kamui esani
tapkashike too heperai too hepashi
koshneterke chikoikkeukan matunitara
nitnepause ( 1 ) pausenitkan chikekkekekke
tapan petetok chinukannukar shirwen nitnei
chihotuyekar, neikorachi tapan petpo
petetokwano yupkerera shupne rera
chisanasanke atuika oshma hontomota

tapan atui kannaatui chipoknare

poknaatui chikannare. Okikirmui utarorke
kon repachip repunkuratui yaunkuratui
uweushi ta anisapushkap kaiuturu
koshikarimpa. Tapan ruyanpe nupuri shinne
chip kurkashi kotososatki. Shirki chiki



Okikirmui Samayunkur Shupunramka

humse tura chipokonanpe kohokushhokush.
Tapan ponchip komham turse shikopayar
chikipokaiki upsh anke shirki korka
ineapkushu ainupitoutar okirashnu wa

shirki nankora tapan ponchip rera tumta
kampekurka echararse.

Chinukat chiki chikor wenpuri unkosankosan.
Koshneterke chikoikkeukan matunitara,
nitnepause pausenitkan chikekkekekke
shirwen nitnei sermaka chiush chikoarikiki.
Shirki aine hunakpaketa Samayunkur
tektuika wa tektuipok wa kem chararse
shinkiekot.

Shirki chiki rauki mina chiuweshuye.
Orowanoshui arikikiash

koshneterke chikoikkeukan matunitara,
nitnepause pausenitkan chikekkekekke,
shirwen nitnei sermaka chiush.

Okikirmui Shupunramka etunne kane
ukoorshutke tumashnu assap pekotopo pekoreupa
ikichi aine hunakpaketa Shupunramka
tektuika wa tektuipok wa kem chararse
shinkiekot. Shirki chiki

raukimina chiuweshuye.

Orowanoshui koshne terke chikoikkeukan
matunitara, nitne pause, pausenitkan
chikekkekekke chikoarikiki.

Kipnekorka Okikirmui shinki ruwe oararisam,
earkaparpe eitumamor noye kane

chipokonanpe kohokushhokush, iki aineno



tektuipok ta kor kanchi chioarkaye.

Shirki chiki, shinkiekot Samayunkur
kotetterke kor kanchi eshikari shinen ne kane
chipokonanpe kohokushhokush.
chinukatchiki, chikor wenpuri unkosankosan,
nitnepause pausenitkan chikekkekekke,
koshneterke chikoikkeukan matunitara,
arikikiash shirwen nitnei sermaka chiush.

Ki aineno Samayunkur kor kanchi nakka
chioarkaye, Okikirmui Shupunramka
kotetterke, kor kanchi eshikari,

tumashnu assap pekotopo pekorewe.

Kipne korka nea kanchi ka ruyanpe kaye,
tata otta Okikirmui chiposhketa
chiashtushtekka, yupke rera rera tumta
sennekashui ainupito unnukar kuni

chiramu awa moshiresani kamuiesani
tapkashikun chishiknoshkike enitomomo,
ipor kon ruwe pirka rokpe kor wenpuri
enantui ka eparsere, pushtotta ( 2 ) oro oiki kane
hemanta sanke inkarash awa noyaponku
noyaponai sanasanke.

Shirki chiki raukimina chiuweshuye,
“Ainupito nep ki ko ashtoma heki,

ene okai noyaponai ( 3 ) nep aekarpe taana.”
yainuash kane tapan esannot

moshiresani kamuiesani tapkashike

too heperai too hepashi koshneterke
chikoikkeukan matunitara, nitnepause
pausenitkan chikekkekekke,

shirwen nitnei chikopuntek.



Rapoketa Okikirmui eak ponai ek aine
chiokshutuhu kororkosanu.

Pateknetek nekonneya chieramishkare.
Hunakpaketa yaishikarunash inkarash awa

pirka shirpirka chishireanu, atuiso kashi

teshnatara, Okikirmui kon repachip oararisam.
Nekonne humi ne nankora, chikankitaye wano
chipokishirke pakno tatkararse shikopayar.
Sennekashui ainupito eak ponai ene uniyuninka kuni
chiramuai orowano hochikachikaash,

tapan esannot moshiresani kamuiesani

tapkashike too heperai too hepashi rayayaiseash kor
raiyepashash, tokap hene kunne hene shiknuash ranke
raiash ranke ki aineno nekonneya

chieramishkare.

Hunakpaketa yaishikarunash inkarash awa,

poro shitunpe ashurpeutut ta okayash kane okayash.
Tutko pakno shiran awa Okikirmui kamuishiri ne
arki wa sancha otta mina kane ene itaki:——
“Iramashire moshiresani kamuiesani

tapkashike epunkine shitunpe kamui,

pirkapuri kamuipuri kor akushu

rai neyakka katupirkano ki ruwe okai.”

itak kane, chisapaha uina wa,

unchisehe ta ampa wa, chikannanotkewe

yaikota ( 4 ) Kkor ashinruikkeu ne kar, chipoknanotkewe
machihi kor ashinruikkeu ne kar wa,

chinetopake anak neeno toikomunin wa isam.
Orowano kunne hene tokap hene

shihurakowenash ki aineno toirai wen rai

chiki.



Pashtakamui chine ruwe ka somone akorka,
arwenpuri chikora kushu nepneushi ka
chierampeutek wenrai chiki shiri tapanna.
Tewano okai chironnuputar, itekki

wenpuri kor yan.

ari chironnup kamui yaieyukar.

Isepo yaieyukar,“Sampaya terke”

Sampaya terke

Tu pinnai kama re pinnai kama terkeash kane
shinotash kor yupinekur oshi ekimun payeash.
Keshtoanko yupinekur oshi payeash ingarash ko,
Ainupito kuare ( 1 ) wa anko, ne ku yupinekur
hechawere ranke, newaanbe chiemina kor patek
okayashpe nekushu, tananto shui

payeash wa ingarash awa, sennekashui

shiran kuni chiramuai

yupinekur kuorokush wa rayaiyaise koran.
Chiehomatu yupinekur samaketa

terkeash wa paye ash awa, yupinekur



chish turano ene itaki:——

“Ingarkusu chiakinekur, tantewano

ehoyupu wa eoman wa

akor kotan kotanoshmakta eshirepa chiki

“Yupinekur kuorokush na, hu ohohoi!” ari

ehotuipa kushnena.”

hawash chiki,

chieesekur echiu kane, orowano

tu pinnai kama re pinnai kama terkeash kane

shinotash kor sapash aine,

chikor kotan kotanoshmake chikoshirepa.

Otta eashir yupinekur unuitekai

chieshikarun, tanrui hotuye chiki kushne awa

yupinekur nekontapne unuitek awa

oar chioira. Chiashtushtekkaash

chieyaishikarunka, kipnekorka oar chioira.

Orowano hetopo shui

tu pinnai kama re pinnai kama

horkaterke horkatapkar chiki kane,

yupinekur ottaani un arkiash wa

ingarash awa nepka isam.

Yupinekur ouse kemi shirush kane shiran.”
(ari anko oyakta terke )

“Ketka woiwoi ketka, ketka woi ketka.”

keshtoanko kimta payeash,

Ainupito arewaan ku chihechawere,

newaanbe chiemina kor patek okayash awa

shineanta shui, neaita ku aare kane

shiran kiko, utorsamata pon noyaku

aare kane shiran,

chinukar chiki



“Eneokaipe nep ackarpe tan?”

yainuash chiemina rushui kushu

ponno chikeretek, nani kiraash kusu

ikichiash awa sennekashui shirki kuni
chiramuai, nea ku oro chioshma humi
chimonetoko rorkosanu.

Kiraash kushu yayehotuririash ko

poo yupkeno aunnunba enewa poka

ikichiashi ka isam kusu chishash kor

okayash awa unsamata hemantaanpe
chitursere, ingarash awa, chiakinekur

ne kanean. Chienupetne wa chiutarihi
chikoashuranure chiuitek awa

orowano chitere ikeka, nep humi ka oararisam.
Chishash kor okayash awa, unsamata
ainukurmam chishipushure. Ingarash awa
kamuishirine an Ainu okkaipo

sancha otta mina kane, unuina wa

hunakta unani. Ingarash awa

poro chise upshoroho kamuikorpe

chieshikte kane shiran.

Nea Okkaipo apeare wa,

tanporo shu hoka otte, sosamotpe ( 2 ) etaye wa,
chinetopake rush turano taukitauki

shuoro eshikte, orowano shuchorpoke eusheush
ape are. Nekonaka ikichiash wa

kiraashrushui kusu ainu okkaipo shikuturu
chitushmak korka ainu okkaipo unoyakun
inkar shiri oarisam.

“Shu pop wa chiash yakun, nepneushi ka

chierampeutek toi rai wen rai chiki etokush.” ari



yainuash kane, ainu okkaipo shikuturu
chitushmak aine, hunakpaketa,

shine kamahau ne chiyaikattek,

rikun shupa chiyaikopoye, shuparurkehe
chikohemeshu, harkisotta terkeashtek,

soyo terkeash, chish turano,

terkeash kane pashash kane, kiraash aine
chiunchisehe chikoshirepa,

eashka yaikahumshuash.

Shioka un inkarash awa,

yayan ainu use okkaipo nekuni patek
chiramuap, Okikirmui kamui rametok

ne ruwe ne awan.

Yayan ainupito are ku ne kuni chiramu wa,
keshtokeshto irara ash wa, Okikirmui

rushka kusu noyaponku ari

unraike kusu ikia korka, chiokai ka

pashta kamui chine somoki ko, toi rai wen rai
chiki yakne chiutarihi ka, yaierampeutek kuni
chierampoken unekarkar kusu,

renkaine kiraash yakka somo unnoshpa

ruwe ne awan.

Eepakita, hoshkino anak, isepo anak

yuk pakno netopake rupnep nea korka,
tankorachi an wen irara chiki kusu

Okikirmui shinekamahawe pakno okayash ruwe ne.
Tewano okai autarihi, opittano, enepakno
okai kunii ne nangor.

Tewanookai Isepoutar, itekki irara yan.

ari Isepotono poutari pashkuma wa onne.

Nitatorunpe yaieyukar,“Harit kunna”

Harit kunna

Shineanto ta shirpirka kusu

chikor nitat otta chishikihi newa chiparoho patek
chietukka wa, inkarash kane okayash awa

to opishun ainukutkesh sarasara.

Inkar ash awa tu okkaipo usetur ka rarpa kane.
Hoshki ekpe, rametoksone rametokipor
eipottumu niunatara, kamuishirine okaiko,
iyoshi ekpe chinukar ko, katuhu ka wenawena
rerek okkayo newa, hemantaokaipe eukoitakkor
arki aine, chikor nitat samakehe kushpa,
unpekano arki aike, iyoshino ek rerek ainu
ashash kane iki etuhu kishma,

“Hm, shirun nitat wen nitat, kotchake akush awa
ichakkere neptapteta wen huraha okaipeneya?”
ari hawean.

Inu newa chikip ne korka, okayash humi ka
chierampeutek turushkinrane unkohetari.
Yachitum wa soyoterkeash, terkeashko

toi yasashke toi pererke. Chinotsephumi
taunatara, nerokpe chitoikonoshpa, ikiash awa,

hoshki ekpe weninkarpo kitek



chepshikiru ekannayukar, rerek ainu

tempokihi kush wa, too hoshkino kirawa isam.
Rerek ainu tutem retem chinoshpa ko

chioshikoni, kitaina wano chioanruki.

Tataotta nea okkayo chitoikonoshpa, sapash aine
Ainu kotan poro kotan oshmakehe akoshirepa.
Ingarash awa unetunankar,

Ape Huchi Kamui Huchi hure kosonte iwan kosonte
kokutkor kane, iwan kosonte opannere,

hure kuwa ekuwakor kane, Unteksamta chitursere.
“Usainetapshui nep ekar kusu tan ainu kotan
ekosan shiri tan, hetak hoshipi, hetak hoshipi!”
itak kane hure kuwa kani kuwa unkurkashi
eshitaiki, kuwatuika wa otuwennui orewennui
unkurkashi wenaptoshinne chiranaranke.

Kipne korka senneponno chiekottanu,
chinotsephum taunatara kor, nea ainu
chitoikonoshpa ko nea ainu, kotantum peka
pashno Kkarip shikopayar. Oshi terkeash ko

toi yasashke toi pererke. Kotanutur haushitaiki
mattek ampap, potek ampap, urayayaisere,
ukirarep shirpop apkor hawash korka,
senneponno chiekottanu, wen toiupun
chishiokote, Kamui Huchi unteksama ehoyupu ko
wen nuiikir unenkata patkepatke.

Rapokita nea okkayo shine chise chiseupshor
korawoshma hontomota soyoterke.

Inkarash awa, noya ponku noya ponai uweunu
unetunankar sancha otta minakane yokoyoko,
shirki chiki chiemina rushui.

“Enean pon noyaai neike auninpe tan?” ari



yainuash kane chinotsephum taunatara,
kitaina wano chiruki kushu ikichiash awa,
rapoketa nea okkayo chiokshutu peka
unshirkochotcha, pateknetek nekonneya
chieramishkare.
Hunakpaketa yaishikarunash, ingarash awa
poro chatai ashurpeututta okayash kane okayash.
Kotankor utar uwekarpa, nea chinoshpa okkaipo
aripawekur tenke kane, chirakewehe ukotata,
shine aniun rurpa wa uhuika wa nepashuhu
kimuniwa iwaoshmake kochari wa isam.
Tap eashir ingrash ko, oyachiki, yayan ainu
useokkaipo ne kuni chiramu awa,
Okikirmui kamui rametok ne awan.
Ashtoma wen kamui nitne kamui chine kiwa,
ainu kotan koehangeno okayash wa,
Okikirmui Kotan eyam kusu, unshimemokka
unshinoshpare wa, noyaai ari unraike ruwe
nerokokai. Orowa, hoskino chioanruki
rerekainu anak, ainune kuni chiramu awa,
oyachiki Okikirmui eosomap ainune kar wa,
tura wa ek ruwe ne awan.
Nitne kamui chinea kushu, tane anakne
poknamoshir arwen moshir un aunomante kusu,
tewano anak ainu moshir nep akoeyampe ka
isam, aeerannakpe ka isam nankor.
Ashtoma nitne kamui chinea korka,
shine ainupito chinupurkashure unekarkar,
tane anakne toi rai wen rai chiki shiri tapan.
ari nitatorun nitne kamui yayeyukar.
[HE~—v]

Pon Horkeukamui yaieyukar,

“Hotenao”

Hotenao

Shineantota nishmuash kusu pishta sapash,
shinotash kor okayash awa, shine ponrupneainu
ek koran wakusu, hepashi san ko hepashi chietushmak,
heperai ek ko heperai chietushmak.

Ikichiash awa, hepashi iwanshui

heperai iwanshui ne ita ponrupneainu

kor wenpuri enantuika eparsere, eneitaki:——
“P1ii tuntun, pii tuntun!

tan hekachi wen hekachi eiki chiki,

tan esannot teeta rehe tane rehe

ukaepita eki kushnena!”

Hawash chiki chiemina kor itakash hawe

ene okai:——

“Nennamora tan esannot teeta rehe

tane rehe erampeuteka!

Teeta anak shinnupur kusu

tapan esannot ‘Kamuiesannot’ ari

ayea korka tane anakne shirpan kusu
‘Inauesannot’ ari aye ruwe tashi anne!”

itakash awa ponrupneainu eneitaki:——



“Pii tuntun, pii tuntun!

Tan hekachi, sonnohetap ehawan chiki
tapan petpo teeta rehe tane rehe

ukaepita eki kushnena.”

hawash chiki itakash hawe ene okai:——
“Nennamora tapan petpo teeta rehe

tane rehe erampeuteka!

teeta kane shinnupurita tapan petpo
‘Kanchiwetunash’ ari ayea korka

tane shirpan kushu ‘Kanchiwemoire’ ari
aye ruwe tashi anne!”

itakash awa ponrupneainu ene itaki:——
“Pii tuntun, pii tuntun!”

sonnohetapne ehawan chiki,

ushinritpita aki kushnena!”

hawash chiki itakash hawe eneokai:——
“Nennamora eshinrichihi erampeuteka!
otteeta Okikirmui kimta oman wa,

kucha karita keneinunpe kar aike

ne inunpe apekar wa sattek okere,
Okikirmui oararkehe oterke ko oararkehe
hotari. Newaanpe Okikirmui rushka kushu
ne inunpe pet otta kor wa san wa,

oshura wa isam ruwe ne.

Orowano ne inunbe petesoro mom aineno,
atuioro oshma, tu atuipenrur re atuipenrur
chieshirkik shiri kamuiutar nukar wa,
aeoripak Okikirmui tekekarpe neeno
yaierampeutek wa mom aineno atuikomunin
aenunuke kusu, kamuiutar orowa

ne inunbe cheppone akar wa ‘Inunpepecheppo’ ari



arekore ruwe ne.
Awa, ne inunpepecheppo, yaishinrit
erampeutek wa ainune yaikar wa iki koran.
Ne inunpepecheppo ene ruwe tashi anne.”
itakash awa, pon rupneainu iporohoka
wenawena ikokanu wa an aine
“pii tuntun, pii tuntun!
eani anak Pon Horkeusani ene ruwe tashi
anne.”
itakkeseta atui orun terke humi chopkosanu,
oshi inkarash awa, shine hure cheppo
honoyanoya wa too herepashi
oman wa isam.
ari pon Horkeukamui isoitak.

Kamuichikap Kamui yaieyukar,

“Konkuwa”

“Konkuwa

Teeta kane itakash hawe karinbaunku
kunum noshki chauchawatki korachitapne
itakash hawe okai awa,

tane rettekash tane onneash ki humi okai.
Newaneyakka nenkatausa pawetokkor wa,
sonko otta yayotuwaship an yakne,

kanto orun sonkoemko eiwansonko
chieuitekkarokai.” ari

kutoshintoko putakashike chioreporep kor
itakash awa, apa otta kanakankunip

“Nen unmoshma sonko otta pawetokkor wa
yayotuwashi ya.” ari, itak wakusu
inkarash awa Pashkurokkayo ne kane an.
Chiahunge wa, orowano kutoshintoko
puta kashike chioreporep kor
Pashkurokkayo chiuitek kushu,

ne sonko chiye aine rerko shiran,

resonko patek chiyerapokta ingarash awa,
Pashkurokkayo inumbeoshmak



koherachichi. Shirki chiki wenkinrane
unkohetari Pashkurokkayo
chirapkokikkik, chiraike wa isam.
Orowano shui kutoshintoko putakashike
chiorep kor,

“Nenkatausa sonko otta yayotuwaship

an yakne kanto orun sonkoemko eiwansonko
chicuitekkar okai.” ari.

itakash awa, hemanta shui apa orun

“Nen unmoshma pawetokkor wa

kanto orun auiteknoine anpe okai hawe.”
itak wakushu, ingarash awa Metoteyami
ne kane an.

Chiahunke wa orowano shui

kutoshintoko puta kashike chiorep kor
sonkoemko eiwansonko chiye wa
inererko shiran, inesonko chiyerapokta
metoteyami inumpe oshmak koherachichi.
Chirushka kushu Metoteyami chirapkokikkik
chiraike wa isam.

Orowano shui kutoshintoko puta kashike
chiorep kane,

“Nenkatausa pawetokkor wa sonko otta
yayotuwaship an yakne kanto orum
sonkoemko eiwansonko chikore okai.”
itakash aike, kanakankunip

oripak kane shiaworaye, inkarash awa
Katkenokkayo ( 1 ) kamuishirine
harkisone ehorari. Shirki chiki,
kutoshintoko puta kashike chiorep kane,

sonkoemko eiwansonko kunne hene



tokap hene chiecharanke. Inkarash ko
Katkenokkayo nepechiu ruwe oarisamno
ikokanu wa okai aine, tokaprerko kunnererko
chiukopishki iwanrerko ne ita

chiyeokere ko nani rikunshuika

chioposore, kanto orun omanwa isam.

Ne sonko ikkewe anak, ainumoshir

kemush wa ainupitoutar tane anakne

kemekot kushki. Nepikkeune eneshirki shirineya
inkarash awa, kanto otta

Yukkor Kamui newa Chepkor Kamui
ukoramkor wa yuk somosapte chep somosapte
ruwe ne awan kusu, kamuiutar orowa

nekona aye yakka senneponno ekottanuno

okai kusu, ainupitoutar ekimne kushu

kimta paye yakka yuk ka isam, chepkoiki kushu
petotta paye yakka chep ka isam ruwe ne awan.
Chinukar wa chirushka kushu kanto orun
Yukkor Kamui Chepkor Kamui chiko sonkoanpa
ki ruwene.

Orowano keshtokeshto shiran aine,

kantokotor sepepatki humash aine,
kanakankunip shiaworaye. Inkarash awa
Katkenokkayo tanean pirka shioarwenrui,
rametokipor eipottumu niunatara,

itasasonko echaranke.

Kanto otta Yukkor Kamui Chepkor Kamui
tanto pakno yuk somoatte chep somoatte
ikkewe anak ainupitoutar yukkoiki ko

chikuni ari yuksapa kik, iri ko

yuksapaha neeno kenash kata



oshurpa wa are, chepkoiki ko

muninchikuni ari chepsapa kik kushu,
yukutar atushpa kane chishkor

Yukkor Kamui otta hoshippa, cheputar
muninchikuni ekupakane Chepkor Kamui
otta hoshippa. Yukkor Kamui Chepkorkamui
irushka kushu ukoramkor wa yuk somoatte
chep somoatte ruwe neakorka, tantewano
ainupitoutar yuk hene chep hene

korkatu pirka kusune yakun yuk aatte

chep aatte kikushne. ari, Yukkor Kamui
Chepkor Kamui hawokai katuhu omommomo.
Chinu orowa Katkenokkayo otta

iramyeash wa, inkarash awa sonnokaun
ainupitoutar yuk hemem chep hemem
korkatu wen kirokokai.

Orowa tewano anak iteki neeno ikichi kuni
ainupitoutar mokor otta tarap otta
chiepakashnu awa ainupitoutar ka
ipashterampo yaikorpare, orowano anak
inau korachi isapakikni tomtekarkar

ari chepkoiki, yukkoiki ko yuksapaha ka
pirkano tomte wa inaukorpare. Kiwakushu
cheputar nupetneno pirka inau ekupa kane
Chepkor Kamui otta paye, yukutar
nupetneno ashirsapakar kane Yukkor Kamui
otta hoshippa. Newaanpe Yukkor Kamui
Chepkor Kamui enupetne kusu,

poronno chepatte, poronno yukatte.
Ainupitoutar tane anakne nep erannak

neperushui somokino okai,



chinukat chiki chieramushinne.

Chiokai anak tane onneash tane rettekash

ki wa kushu, kanto orun payeash kuni

chiramua korka, chiepunkine ainumoshir
kemush wa ainupitoutar kemekot kushki ko
chiekottanu somokino payeash ka eaikap kushu,
tanepakno okayasha korka, tane anakne
nepaerannakpe ka isam kushu shinorametok
upenrametok unokaketa ainumoshir
chiepunkinere, tane kanto orun payeash shiri tapan.
ari Kotankor Kamui kamui ekashi

isoitak orowa kanto orun oman. ari.

Repun Kamui yaieyukar,“Atuika

tomatomaki kuntuteashi hm hm!”

Atuika tomatomaki kuntuteashi hm hm!
Tanneyupi iwan yupi tanne sapo iwan sapo
takne yupi iwan yupi takne sapo iwan sapo
unreshpa wa okayash ko chiokai anak
ikittukari chituyeamset amset kashi
chiehorari, kepushpenuye shirkanuye
chikokipshirechiu, neambe patek
monraike ne chiki kane okayash.
Keshtoanko kunnewano chiyuputari
ikayop se wa chisautari tura soyunpa wa,
onumananko semiporkan toine kane

nepka sakno hoshippa wa, chisautari
shinki shiri shuke kiwa unkoipunpa,

okaiutar nakka ipe wa iperuwoka chishiturire ko,



orowano chiyuputari aikarneap kotekkankari,
ikayop shik ko, opittano shinkipne kushu,
hotke wa etorohawe meshrototke.

Ne shimkeanko kunnenisat pekernisat
ehopunpa, chisautari shuke wa unkoipunpa,
opittano ipeokere ko too shui ikayop se wa
paye wa isam. Shui onumananko
semiporkan toine kane nepka sakno arki wa,
chisautari shuke, chiyuputari aikar kane
hempara nakka ikichi kor okai.

Shineantota shui chiyuputari chisautari
ikayop se wa soyunpa wa isam.

Ikorkanuye chiki kor okayash aine

amset kata hopunpaash konkani ponku
konkani ponai chiukoani, soineash wa
inkarash awa, netokurkashi teshnatara,
shiatuipa wa shiatuikesh wa humpeutar
shinotshirkonna chopopatki ko,

shiatuipata tanne sapo iwan sapo sai kar ko,
takne sapo iwan sapo sainikor un humpe okeupa,
tanne yupi iwan yupi takne yupi iwan yupi
sainikor un humpe ramante ko neanhumpe
chorpoke aikush enkashi aikush.
Keshtokeshto eneanikichi kikor okairuwe
nerokokai. Inkarash ko atuinoshkita
shinokorhumpe upokorhumpe heperai hepashi
shinot shiri chopopatki, chinukar wakushu
otuimashir wa konkani ponku konkani ponai
chiuweunu chitukan awa earai ari
shineikinne upokorhumpe chishirko chotcha.

Tataotta shinehumpe noshki chituye



humpearke chisautari sainikorun
chieyapkir, orowano humpearke etuhumpe
chiishpokomare, ainumoshir

kopake un yapash aine Otashut kotan
chikoshirepa, humpearke etutumpe
kotanrakehe chikooputuye.

Taporowa atuiso kata moireherori
chikoyaikurka omakane, hoshippaash wa
arpaash awa, kanakankunip

hesehawe taknatara, unpishkani ehoyupu,
ingarash awa atuichakchak ne kane an.
Tashkan tuitui kor ene itaki:——
“Tominkarikur Kamuikarikur Isoyankekur
kamuirametok pasekamui,

nep ekarkushu toyainuutar wenainuutar
kuntuiso ekoyanke ruwetan.

Toyainuutar wenainuutar mukar ari

iyoppe ari kuntuiso taukitauki toppatoppa
keurekor okaina, kamuirametok
pasekamui keke hetak kuntuiso

okaetaye yan. Tepeshkeko iso ayanke yakka
toyainuutar wenainuutar

eyairaike ka somokino ene ikichii tan.”
hawokai chiki chiemina, itakash hawe
naikosanu, ene okai:——

“Ainupitoutar chikorparep ne kushu

tane anakne korpe newa anpe Ainupitoutar
yaikota korpe iyoppe ari hene mukar ari hene
tokpatokpa meshpameshpa nekona hene
ene kanrushuii nepkor kar wa epa ko

nekonne hawe?” itakash awa



atuichakchak eramuka patek kane okai korka,
senne ponno chiekottanu atuiso kata
moireherori chikoyaikurka oma kane

tane chipahun kotpoketa chikor atui
chikoshirepa. Inkarash awa

tunikashma wanchiyupi tunikashma
wanchisaha nea humpearke nimpakoyaikush
ukohayashi turpa kane,

shiatuipa ta ukoyaeramushitne kor okai.
Shiyorokeutum chiyaikore.

Senne chiekottanu chiunchisehe
chikohekomo, amsetkashi chiehorari.
Taporowa shioka un ainu moshir chikohosari
inkarash awa, chiyankea humpearke
etuhumpe okarino nishpautar

katkematutar ushiyukko turpa kane
isoetapkar isoerimse, makunhunki

hunki kata okitarunpe sohonewa

kashike ta Otashut kotan kotankornishpa
iwan kosonte kokutkor iwan kosonte
opannere, kamuipaunpe ekashpaunpe
kimuirarire kamuiranketam shitomushi
kamuishirine tekrikikur puni kane

onkami koran. Ainupitoutar chishturano
isoenupetne kor okai.

Neike tapne atuichakchak ainupitoutar
mukar ari iyoppe ari chiyankehumpe
tokpatokpa ari hawokai awa, kotankor nishpa hemem
kotankorutar, hushkotoi wano

ikorsokkarne kor kamui posomi sapte wa

ari icha wa rurpa kor okai.



Orowano chiyuputari chisautari arkishiri
oararisam.

Tutko rerko shiran awa purai orun
chishiksama chiikurure, tampe kusu
ingarash awa, rorunpurai purai kata

kani tuki kampashuikan momnatara,
sakeo kane kashiketa

kikeushpashui ( 1 ) an kane shiran ko,
hoshipi ranke sonkoye hawe eneokai:——
“Chiokai anak Otashutunkur chine wa
oripakash yakka pashuiepuni aki shirinena.” ari
Otashut kotan kotankor nishpa kor utari
oppittano kotchakene unkoyairaike katuhu
omommomo,

“Tominkarikur Kamuikarikur Isoyankekur
pase kamui kamui rametok somooyape
tan korachi chikor kotani kemush wa

tane anakne yaiwenukarash pakno
epsakashrapokta unerampokiwenpe tan.
Chikor kotani chiramatkore unekarkan ruwe,
iyairaikere, iso chienupene kushu

pon tonotopo chikar kiwa pon inaupo
chikotama pasekamui chikoyayattasa
kishiri tapan na.” ari okaipe,
kikeushpashui hoshipi ranke echaranke.
Shirki chiki chirikipuniash kani tuki
chiuina wa chirikunruke chiraunruke
rorunso kata iwan shintoko puta chimaka,
pirkasake ponno ranke chiomare ine

kani tuki puraika un chiande.

Taporowa amsetkashi chiosorushi,



inkarash awa nea tuki pashui turano
oararisam. Orowano kepushpenuye
shirkanuye chiki kor okayash aine,
hunakpaketa hepuniash wa ingarash awa
chiseupshoro pirka inau chieshikte,
chiseupshoro retar urar etushnatki, retar imeru
eshimaka kor shiran. Anramashu chiuweshuye.
Orowano shui tutko rerko shiran aike,

otta eashir chisesoike un chiyuputari
chisautari ukohayashi turpa kane, nea humpe
nimpa wa arki humash. Shiyorokeutum
chiyaikore. Chiseupshorun ahup shiri
chinukar ko, chiyuputari chisautari
shinkiruipe ipottumkonna shumnatara.
Shiaworaipa, inauikir nukanrokwa

homatpa wa onkamirok onkamirok.

Rapoketa rorunso kata iwan shintoko
kampashuikan momnatara, kamuierushuipe
sakehura chiseupshor epararse.

Orowano chiseupshoro pirka inau chietomte,
tuima kamui hanke kamui ashkechiuk,

shisak tonoto chiukoante. Chisautari

humpe shuipa kamuiutar kopumpa ko
kamuiutar ukoohapse echiu kane.
Chikupnoshki oman kane chirikipuniash,
tapnetapne ainumoshir kem ush wa
chierampokiwen, iso chiyankekatuhu hemem
ainupitoutar chipirkare ko wen kamuiutar
unkeshke kushu, atuichakchak unkeutumwente
katuhu hemem, Otashut kotan

kotankor nishpa eneene unkoyairaike wa



kikeushpashui sonkokor wa ek katuhu
chiomommomo chiecharanke ko, kamuiutar
irhetchehau irihumsehau ukoturpa

iramye hawe kari kane.

Orowano shui shisak tonoto chiukoante,
kamuiutar chikupshopata
chikupshokeshta tapkar humi rimsehawe
tununitara, chisautari nimaraha
anipuntari ampa kane chikupshoutur
erututtke, nimaraha kamuimenokutar
eutanne hechiri hawe tununitara.

Tutko rerko shiran ko iku aokere.
Kamuiutar pirka inau tup rep ranke
chikorpare ko kamuiutar ikkeunoshki
komkosanpa, onkamirok onkamirok,
opittano unchisehe kohekompa.
Okakeheta rammakane tanne yupi iwan yupi
tanne sapo iwan sapo takne sapo iwan sapo
takne yupi iwan yupi tura okayash.
Ainupitoutar sakekar ko pishnopishno
unnomi un orun inauepumpa ranke.

Tane anakne ainupitoutar nep erushui

nep erannakpe ka iramno ratchitara
okaikushu, chieramushinne wa okayash.

Terkepi yaieyukar,

“Tororo hanrok hanrok!”

Tororo hanrok, hanrok!

Shineantota muntum peka terketerkeash
shinotashkor okayash aine ingarash awa,
shine chise an wakusu apapaketa payeash wa
inkarash awa, chiseupshotta ikittukari
chituyeamset chishireanu. Amset kata

shine okkaipo shirkanuye kokipshirechiu

okai chiki chirara kusu tonchikamani kata



rokash kane.“Tororo hanrok, hanrok!” ari
rekash awa, nea okkaipo tam tarara
unnukar awa, sancha otta mina kane,
“Eyukari ne ruwe? esakehawe ne ruwe?
na henta chinu.” itak wakushu
chienupetne,“Tororo hanrok, hanrok!” ari
rekash awa nea okkaipo ene itaki:——
“Eyukari ne ruwe? esakehawe ne ruwe?
na hankenota chinu okai.”

hawashchiki chienupetne, outurun

inumpe kata terkeashtek,

“Tororo hanrok, hanrok!” rekash awa

nea okkaipo shui ene itaki:——

“Eyukari ne ruwe? esakehawe ne ruwe?
na hankenota chinu okai.” hawash chiki,
shino chienupetne, roruninumpe
shikkeweta terkeashtek,

“Tororo hanrok, hanrok!” rekash awa
arekushkonna nea okkaipo matke humi
shiukosanu, hontomota shi apekesh
teksaikari unkaun eyapkir humi
chiemonetok mukkosanu, pateknetek
nekona neya chieramishkare.

Hunakpaketa yaishikarunash inkarash awa,
mintarkeshta shine piseneterkepi

rai kane an ko ashurpeututta okayash kanan.
pirkano inkarash awa, useainu unchisehe
ne kuni chiramuap Okikirmui kamui rametok
unchisehe neawokai ko

Okikirmui nei ka chierampeutekno

iraraash ruwe neawan.



Chiokai anak tane tankorachi toi rai wen rai
chikishiri tapan na, tewano okai

terkepiutar itekki ainuutar otta irara yan.

ari piseneterkepi hawean kor raiwa isam.

[#HE~—v]

I 15 € H 7

[ f—oOnmn o7y nray)|

fp—owo NnNoa’y Nrna g

[ s HEC, HRzROCE> T
WhTWwbd)bEHB L,

—HBf DR H DD TF~IT2 T

Wa e, ROKCFEOMATSH BIC
BIR»H B, ZTOEIKD FIC

— NOFHEP W E LA T )DL VT

WieoT, FAEHEERE LA L) LB R
Mo, [FP—mBB NZBIZ NZory) | &
w2, & 237, HomEalFHE>F+ L
e L, =7 2YE>T,
[ZNEBROFE» 2?7 BRI OE O » L2
o tfjr v, | ) oT

FdkAdscrc [b—mE Nms nNror) |k
e &, oo ) Hiz g,
[ZREBROZ—HThr? HorNnDhir?
o Lifd chgErrva, |
axzhnzzsec@El L B RNED ;O
gD~ 3 Y efr T



[F—mBr NXals nNror| | LELE
WoLEHHDW»H 2 &L,
[ZNEBRPOT—F T 2?2 Hor1non»i?
poLifd chige v, | 2azEL LG,
ABEEEL 52T, LEOJDIPEED

o & ZAd~E3 YEferT

[F—oo nryos nNroar)l | LB ES
KRR WO 87 Ll b
oy E, KehkFoMresl s

By FF <o F~FF 20 2%
fhkoginssrLL)Cllbhc, Tho2%9
L) 2khrbhrb Bl K 2TLE 2R,
SAEZGr OV THES

LT T
I ¥ GoRe, —oolgo s L 0k

WhTcwT, TOHEHEOECFNE T L2 TV,

LR e, PEDOABOR

FrEorkow, %% A4, MHOELC

BV TOEEDTH2 R, FLT

TXXVALAALALELELIHIHS T

AP E LD TH 2L,

a5 oo x b 5 i)y, ey

ETAOERL, TNAHOD

Heb &, Yo, AN[EErdbCHEEEZTIOTEE L L,
L, A AR E R LBIEATL E O,

[HEE~—v]

Pon Okikirmui yaieyukar,



“Kutnisa kutunkutun”

[Kutnisa kutunkutun]

Shineantota petetok un shinotash kushu
payeash awa, petetokta shine ponrupnekur
neshko urai kar kushu uraikik neap
kosanikkeukan punashpunash.

Unnukar awa ene itaki:——

“Ehumna? Chikarkunekur unkashui yan.”
ari hawean. Inkarash ko neshko urai
nepne kushu neshko wakka nupki wakka
chisanasanke, kamuicheputar
hemeshpako neshko wakka kowen kushu
chish kor hoshippa. Chirushka kushu
ponrupnekur kor uraikiktuchi

chieshikari, ponrupnekur ikkeunoshki
chikik humi tokkosanu. Ponrupnekur
ikkeunoshki chioarkaye, chioanraike
poknamoshir chikooterke. Nea neshko uraini
chiosausawa inuash aike, iwan ( 1 ) poknashir
imakakehe chioushi humiash.

Orowano ikkeukiror montumkiror
chiyaikosanke, neuraini shinrichi wano
chioarkaye, poknamoshir chikooterke.
Petetoko wa pirka rera pirka wakka
chisanasanke, chishkor hoshippa.
Kamuicheputar pirka rera pirka wakka
eyaitemka wenminahau wenshinothau
pepunitara kor hemeshpa shiri

chopopatki. Chinukar wa chierameshinne



petesoro hoshippaash. ari

Pon Okikirmui isoitak.

Pon Okikirmui yaieyukar,

“Tanota hurehure”

Tanota hurehure

Shineantota petturashi shinotash kushu
payeash awa, pon nitnekamui chikoekari.
Neita kusu pon nitnekamui shirka wena
nanka wena, kunne kosonte utomechiu
neshko ponku neshko ponai ukoani
unnukar awa, sanchaotta mina kane

ene itaki:——

“Pon Okikirmui shinotash ro!

Keke hetak chepshuttuye chiki kushne na.”
itak kane neshko ponku neshko ponai
uweunu petetok un aieak awa,

petetoko wa neshko wakka nupki wakka



chisanasanke, kamuicheputar hemeshpa ko
neshko wakka kowen wa chish turano
orhetopo mom wa paye, pon nitnekamui
newaanpe sanchaotta mina kane an.
Shirki chiki newaanpe chirushka kushu,
chikor shirokani ponku shirokani ponai
chiuweunu, petetok un akash awa,
petetok wa shirokani wakka pirka wakka
chisanasanke, chishturano mom wa paye
kamuicheputar pirka wakka eyaitemka,
wenshinothau wenminahau pepunitara
hemeshpa shiri chopopatki.

Shirki chiki pon nitnekamui korwenpuri
enantuika eparsere:

“Sonno hetap eiki chiki yukshut tuye
chiki kushne na.” itak kane,

neshko ponku neshko ponai uweunu,
kanto kotor chotcha aike kenashso kawa
neshko rera shupne rera chisanasanke,
kenashso kawa apkatopa shinnai kane
momanpetopa shinnai kane rerapunpa,
toop kanto orun rikip shirikan maknatara,
pon nitnekamui sancha otta emina kane an.
Shirki chiki wen kinra ne unkohetari
shirokani ponku shirokani ponai
chiuweunu yuktopa oshi akash awa
kanto orowa shirokani rera pirka rera
chiranaranke, reraetoko apkatopa

shinnai kane momanpetopa shinnai kane
kenashso ka chiorapte.

Shiriki awa pon nitnekamui



kor wenpuri enantuika eparsere,
“Achikarata ( 1 ) sonnohetap

eiki chiki ukirornukar aki kushne na.”
itak kane hokanachimip yaikoare.

Chiokai nakka earkaparpe chiyaikonoye,
chikotetterke unkotetterke. Orowano
upoknareash ukannareash ukoterkeash ko,
ineapkushu pon nitnekamui okirashnu wa
humashnankora. Kipnekorka hunakpaketa
ikkeukiror montumkiror

chiyaikosanke, pon nitnekamui
shikautapkurka chieshitaiki,

kimun iwa iwakurkashi chiekik humi
rimnatara. Chioanraike poknamoshir
chikooterke, humokake chakkosanu.
Taporowa petesoro hoshippaash ko

pet otta kamuicheputar mina hawe

shinot hawe pepunitara kor hemeshpa shiri
chopopatki, kenashso kata

apkautar momanpeutar wenminahau
wenshinothau ronroratki,

taanta toonta ipeshirkonna

moinatara. Chinukar wa

chieramushinne chiunchisehe
chikohoshipi.

ari pon Okikirmui isoitak.

(1) achikara...... (2] Brll, EERAE LV IEKE ST,
Z oWk Okikirmui @42 & pon nitnekamui P42 & &, B KL Vi E L2 ok

Esaman yaieyukar,

“Kappa reureu kappa”

Kappa reureu kappa.
Shineantota petesoro shinotash kor

maash wa sapash kiwa, Samayunkur



kor wakkataru putuhu ta sapash awa,
Samayunkur kot tureshi kamui shiri ne
oattekkor niatush ani oattekkor
kinatantuka ( 1 ) anpa kane ek koran wakusu
petparurketa chisapaha patek chietukka,

“Ona ekora?

Unu ekora?” itakash awa

pon menoko homaturuipe shikkankari

unnukar awa kor wenpuri enantui ka

eparsere,

“Toi sapakaptek, wen sapakaptek,

iokapushpa, ( 2 ) nimakitarautar, cho cho......
ari, hawean awa poro nimakitarautar ( 3 )
usawokuta, unnukar awa notsep humi
taunatara. Chiehomatu, petasama
chikorawoshma, nani petasam peka
kiraash wa sapash.

Sapash aine Okikirmui kor wakkataru
putuhu ta chisapaha patek chietukka,
inkarash awa Okikirmui kot tureshi
kamui shirine oattekkor niatush ani
oattekkor kinatantuka anpa kane

ek wakushu itakash hawe ene okai:——
“Ona ekora?

Unu ekora?” itakash awa

ponmenoko homaturuipe shikkankari
unnukar awa kor wempuri enantuikashi
eparsere,

“Toi sapakaptek wen sapakaptek
iokapushpa, nimakitarautar, cho cho......

itak awa poro nimakitarautar chisaokuta.



Shirki chiki eshiranpe chieshikarun,
chieminarushui kor petasama chikorawoshma
kiraash kushu ikichiash awa,

sennekashui nimakitarautar ikichi kuni
chiramuai notsep humi taunatara,

petasam pakno unkotetterke

yaoro unekatta, chisapaha chinetopake
apukpuk arishparishpa ki aineno
nekonaneya chieramishkare.

Hunakpaketa yaishikarunash inkarash awa,
poro esaman ashurpeututta rokash kane
okayash.

Samayunkur ka Okikirmui ka

ona ka sak unu ka sak ruwe chieraman wa
enean irara chiki kushu aunpanakte,
Okikirmui kor setautar orowa aunraike,

toi rai wen rai chiki shiri tapan.

Tewano okai esamanutar itekki irara yan.

ari esaman yaieyukar.

(1) kinatantuka...... WOWR. s CEOBREEYCT 20T H, LT

50820 I LTI A LS, DLBLTLLOALEY, JOELCHL D,

Pipa yaieyukar, “Tonupeka ranran”

Tonupeka ranran

Satshikush an wa ottaokayashi ka

sat wa okere, tane anakne raiash kushki.
“Nenkatausa wakka unkure

untemka okai! Wakkapo!” ohai chiraikotenke,
okayash awa, too hosashi shine menoko
saranip se kane arki kor okai.

Chishash kor okayash awa unsama kush
unnukar awa,

“Toi pipa wen pipa, neptap chishkar hawe
iramshitnere okaipe neya?” itak kane
unotetterke unureetursere unseikoyaku,

toop ekimun paye wa isam.

“Ayapo, oyoyo! Wakkapo!” ohai chiraikotenke
okayash awa, too hosashi shui shine menoko
saranip se kane arki kor okai.

“Nenkatausa wakka unkure untemka okai!
Ayapo, oyoyo! Wakkapo!” ohai chiraikotenke,
okayash awa pon menoko kamui shirine
unsamta arki unnukat chiki,

“Inunukashki shirsesek wa pipautar

sotkihi ka satwa okere, wakkaewen hawe
neshun okaine, nekonanep okai ruwe tan,

aotetterke apkor okai.” itak kane



unopitta unumomare, korham oro
unomare, pirka to oro unomare.
Pirka namwakka chieyaitemka,
shino tumashnuash. Otta eashir
nea menokutar shinrichihi chihunara
inkarash awa, hoshkino ek unureeyaku
shirun menoko wen menoko anak Samayunkur
kottureshi newa, unerampokiwen
unshiknure pon menoko kamui moiremat anak
Okikirmui kottureshi ne awan.
Samayunkur kottureshi chiepokpa kushu
kor amamtoi chishumka wa, Okikirmui
kottureshi kor amamtoi chipirkare.
Ne paha ta Okikirmui kottureshi shino harukar.
chirenkaine ene shirkii eraman wa,
pipakap ari amampush tuye.
Orowano keshpaanko ainu menokutar
amampush tuye ko pipakap eiwanke ruwe ne.
ari shine pipa yaieyukar.

